
 “Naxçıvan İslam Mədəniyyətinin Paytaxtı 2018” 
loqotipinin seçilməsi ilə bağlı tədbir keçirilib

 � Naxçıvan Muxtar Respublikası Ali Məclisinin mətbuat xidmətindən 
bildirilib ki, fevralın 28-də Naxçıvan Muxtar Respublikası Ali Məclisində 
“Naxçıvan İslam Mədəniyyətinin Paytaxtı 2018” loqotipinin seçilməsi ilə bağlı 
tədbir keçirilib. 

Naxçıvan Muxtar Respublikası Ali 
Məclisinin sədri Vasif Talıbov tədbirdə 
çıxış edərək deyib ki, İslam Əməkdaşlıq 
Təşkilatına üzv dövlətlərin mədəniyyət 
nazirlərinin 2009-cu ilin oktyabrında Bakı 
şəhərində keçirilmiş altıncı konfransında 
qəbul edilmiş qərarla Naxçıvan şəhəri 
2018-ci il üçün İslam mədəniyyətinin 
paytaxtı elan olunmuşdur. Azərbaycan 
Respublikası Prezidentinin 2016-cı il 2 
iyun tarixli Sərəncamı ilə 2018-ci ildə 
İslam mədəniyyəti paytaxtı tədbirlərinin 
keçirilməsi ilə bağlı Təşkilat Komitəsi 
yaradılmışdır. Təşkilat Komitəsinin ilk 
iclası 2016-cı il noyabrın 25-də Naxçıvan 
şəhərində keçirilmiş və Tədbirlər Planı təsdiq 
olunmuşdur. Tədbirlər Planında nəzərdə tu-
tulan ilk tədbirlərdən biri Naxçıvan şəhərinin 
2018-ci il üçün İslam mədəniyyətinin 
paytaxtı elan olunması ilə bağlı loqotipin 
hazırlanması idi. Bu məqsədlə Naxçıvan 
Muxtar Respublikası Ali Məclisi sədrinin 
“İslam Mədəniyyətinin Paytaxtı Naxçı-
van-2018” loqotipinin hazırlanması haqqın-
da” 2017-ci il 23 yanvar tarixli sərəncamına 

əsasən Mədəniyyət və Turizm Nazirliyi və 
Rəssamlar Birliyi tərəfindən loqotipin ha-
zırlanması üçün yaradıcılıq müsabiqəsi elan 
edilmişdir. Bu gün deyə bilərik ki, müsabiqə 
iştirakçıların fəallığı şəraitində keçmiş, 40-a 
yaxın iştirakçı tərəfindən 70-dən çox loqotip 
nümunəsi təqdim olunmuşdur. 

Ali Məclisin sədri müsabiqənin 
təşkilatçılarına və iştirakçılara təşəkkürünü 
bildirib. 

Ali Məclisin sədri qeyd edib ki, təqdim 
olunmuş loqotiplərdən mövzunun əhatə 
olunması baxımından ən uyğunu müəllifi 
Naxçıvan Muxtar Respublikası Rəssamlar 
Birliyinin üzvü Tapdıq Həmzəyev olan lo-
qotipdir. Burada Naxçıvanın həm türk, həm 
də islam mədəniyyətinin daşıyıcısı olması, 
Naxçıvanın qədim və müasir tarixi rəmzlərlə 
çatdırıla bilib.

 Təklif olunan loqotipin “Naxçıvan İs-
lam Mədəniyyətinin Paytaxtı 2018” loqotipi 
kimi qəbul olunduğunu bildirən Ali Məclisin 
Sədri müəllif Tapdıq Həmzəyevə qalib 
olması münasibətilə təbriklərini çatdırıb və 
ona pul mükafatı təqdim edib. 

Ali Məclisin sədri qarşıda duran 
vəzifələrdən danışaraq deyib ki, Nax-
çıvan şəhərinin 2018-ci il üçün İslam 
mədəniyyətinin paytaxtı elan olunması ilə 
bağlı hazırlıq işləri Tədbirlər Planına uyğun 
olaraq davam etdirilməlidir. Naxçıvan Şəhər 
İcra Hakimiyyəti günün müəyyən saatla-
rında “Naxçıvan İslam Mədəniyyətinin 
Paytaxtı 2018” loqotipinin şəhərdəki 
monitorlarda və şəhərin müəyyən yerlərində 
yerləşdirilməsini təmin etsin. Mədəniyyət 
və Turizm Nazirliyi Rabitə və Yeni Texno-
logiyalar Nazirliyi ilə birlikdə “Naxçıvan 
İslam Mədəniyyətinin Paytaxtı 2018” rəsmi 
internet səhifəsini hazırlamalı, loqotipi və 
Naxçıvandakı İslam mədəniyyəti abidələri 
haqqında məlumatları internet səhifəsində 
yerləşdirməlidir. Rabitə və Yeni Texnolo-
giyalar Nazirliyi 2018-ci il üçün zərf və 
poçt markalarının hazırlanmasını təmin 
etməlidir. İqtisadiyyat Nazirliyi üzərində 
loqotip əks olunmuş suvenirlərin hazırlan-
ması üçün təkliflərini verməli, 2017-ci ilin 
noyabrınadək bu işi başa çatdırmalıdır. 

Verilmiş tapşırıqların icrasının 
əlaqələndirilməsi Naxçıvan Muxtar Res-
publikası Ali Məclisinin Aparatına, loqoti-
pin təqdimatının keçirilməsi isə Naxçıvan 
Muxtar Respublikasının Rəssamlar Birliyinə 
tapşırılıb.

Əli Həsənov: Prezident İlham Əliyev 
Mikayıl Müşfiqin abidəsinin sökülməsinin 

ciddi araşdırılması və günahkarların cəzalandırılması 
ilə bağlı aidiyyəti orqanlara tapşırıq verib

 � Azərbaycan Respublikası Prezidentinin 
ictimai-siyasi məsələlər üzrə köməkçisi Əli Həsənov 
AZƏRTAC-a bildirib ki, Azərbaycan Prezidenti 
İlham Əliyev Azərbaycan ədəbiyyatının parlaq 
nümayəndələrindən olan Mikayıl Müşfiqin abidəsinin 
sökülməsindən ciddi narahat olub. Dövlətimizin başçısı 
məsələnin hərtərəfli araşdırılması və günahkarların 
cəzalandırılması ilə bağlı aidiyyəti orqanlara tapşırıq 
verib.

Əli Həsənov bildirib 
ki, cənab İlham Əliyevin 
 prezidentliyi dövründə onlarla 
tarixi və mədəniyyət abidəsi 
əsaslı şəkildə bərpa olunub, 
Azərbaycanın Qara Qarayev, 
Fikrət Əmirov, Niyazi, Bülbül, 
Rəşid Behbudov və digər ta-
nınmış şəxsiyyətlərinə abidələr 
ucaldılıb. Cənab Prezident tarixi 

əhəmiyyət kəsb edən tikililərin, 
mədəniyyət abidələrinin 
qanunvericiliyə uyğun şəkildə 
aidiyyəti dövlət orqanları 
ilə razılaşdırmadan, icazəsiz 
sökülməsini yolverilməz hesab 
edir və bundan sonra da belə 
əməlləri törədənlər ciddi şəkildə 
cəzalandırılacaqlar. 

Amsterdamda Avropa Azərbaycanlıları 
Konqresinin V Qurultayı keçirilib

 � Fevralın 27-də 
Niderland Krallığının 
Amsterdam şəhərində 
Avropa Azərbaycanlıları 
Konqresinin (AAK) V 
Qurultayı keçirilib.

Konqresin V Qurultayına 
Avropanın 27 ölkəsindən 87 
nümayəndə qatılıb. 

Qurultayda Azərbaycan 
Respublikası Prezidentinin 
ictimai-siyasi məsələlər üzrə 
köməkçisi Əli Həsənov və 
Diasporla İş üzrə Dövlət 
Komitəsinin sədri Nazim İbrahi-
mov iştirak ediblər.

Avropa Azərbaycanlıları 
Konqresinin prezidenti Samira 

Patzer-İsmailova qurultayı açıq 
elan etdi. 

Xocalı soyqırımı qurbanları-
nın xatirəsi bir dəqiqəlik sükutla 
yad olundu.  

Azərbaycanın dövlət himni 
səsləndirildikdən sonra qurultay 
öz işinə başladı.

Azərbaycan Prezidenti-
nin ictimai-siyasi məsələlər 
üzrə köməkçisi Əli Həsənov 
Azərbaycan Respublikasının 
Prezidenti İlham Əliyevin Avro-
pa Azərbaycanlıları Konqresinin 
V Qurultayının iştirakçılarına 
müraciətini oxudu. (Müraciətin 
mətni qəzetin bugünkü 
nömrəsində dərc olunur).

Müraciətdə Prezident İlham 
Əliyev Avropa Azərbaycanlıları 
Konqresinin növbəti qurul-
tayını təbrik edib, onlara 
fəaliyyətlərində uğurlar arzu-
layıb. Dövlətimizin başçısının 
müraciətində bildirilib ki, 
müasir dövrdə qələbələr təkcə 
hərb yolu ilə deyil, həm də siya-
si-intellektual vasitələrlə təmin 
edilir. Bu sahədə vacib resurs-
lardan biri də xarici ölkələrdə 
yaşayan həmvətənlərimiz və on-
ların yaratdıqları təşkilatlardır. 
Bu baxımdan, Azərbaycan 
diasporu öz fəaliyyətini daha da 
genişləndirməli, işlərin koor-
dinasiyasını və dost ölkələrin 
oxşar təşkilatları ilə əlaqələrini 
gücləndirməlidir. Diaspor 
nümayəndələri ölkəmizlə bağlı 
məlumatları, Dağlıq Qarabağ 
münaqişəsinə dair həqiqətləri 
Avropa ictimaiyyətinə daha 

çevik və dolğun çatdırma-
lı, mədəniyyətimizin təbliği 
istiqamətində yeni metod və 
vasitələrdən səmərəli istifadə 
etməlidirlər. 

Azərbaycan Prezidentinin 
ictimai-siyasi məsələlər üzrə 
köməkçisi Əli Həsənov çıxış 
edərək AAK-ın fəaliyyəti barədə 
fikirlərini bildirdi, qurultayın 
işinə uğurlar arzuladı. 

Ümummilli lider Heydər 
Əliyevin hakimiyyətə qayıdı-
şından sonra xaricdə yaşayan 
azərbaycanlılarla əlaqələrin qu-
rulmasının, diasporun formalaş-
dırılmasının dövlət siyasətinin 
prioritet istiqamətlərindən 
birinə çevrildiyini bildirən 
Prezidentin köməkçisi dedi: 
“Prezident İlham Əliyev 
ümummilli liderin siyasətini 
uğurla davam etdirərək dias-
porumuzun təşkilatlanması, 
inkişafı, Azərbaycan ilə 
əlaqələrinin gücləndirilməsi 
üçün daim yüksək diqqət və 
qayğı göstərir. Azərbaycan 
dövləti xaricdə yaşayan soydaş-
larımıza hər zaman dayaq olub 
və bundan sonra da dəstəyini 
əsirgəməyəcək. Eyni zamanda, 
xaricdəki həmvətənlərimizin 
yaşadıqları ölkələrdə cəmiyyətə 
inteqrasiya etməsi, ictimai rəyə 
təsir imkanlarına malik olması 
bizim üçün əhəmiyyətli və vacib 
məsələdir”.

Sonra Azərbaycan Respub-
likası Prezidentinin 2016-cı il 
28 dekabr tarixli Sərəncamı ilə 
yüksək dövlət orden və medalla-

rına, fəxri adlara layiq görülmüş 
Konqres üzvlərinə mükafatlar 
təqdim olundu. 

Qurultayın işçi orqanlarının 
tərkibi seçildikdən sonra AAK-
ın prezidenti Samira Patzer-
İsmailova hesabat məruzəsi ilə 
çıxış edərək təşkilatın fəaliyyəti, 
əldə etdiyi uğurlar, qarşılaşdığı 
çətinliklər barədə geniş məlumat 
verdi. 

Daha sonra Mandat Komis-
siyasının hesabatı dinlənildi.  

Belarusun Azərbaycan İc-
maları Konqresinin sədri Natiq 
Bağırov, Niderland Krallığının 
Nord Holland əyalətinin millət 
vəkili Songül Akkaya, Finlan-
diya Azərbaycanlıları Qadınlar 
Cəmiyyətinin sədri Arzu Oqtay, 
Ukrayna Azərbaycanlıları 
Birləşmiş Konqresinin sədri 
Rövşən Tağıyev, Ümumrusiya 
Azərbaycan Konqresinin vitse-
prezidenti Əlizaman Hüseynov, 
Danimarka Vətən Cəmiyyətinin 
sədri Səfər Sadiqi və digərləri 
çıxış edərək AAK-ın fəaliyyəti 
barədə fikirlərini və təkliflərini 
səsləndirdilər. 

Çıxışlardan sonra qurultayın 
qətnaməsi müzakirə və təsdiq 
edildi, AAK-a yeni üzvlər qəbul 
olundu. 

Qurultay iştirakçıları, 
eyni zamanda, Ermənistan-
Azərbaycan, Dağlıq Qarabağ 
münaqişəsi və Xocalı soyqırı-
mının 25-ci ildönümü ilə bağlı 
bəyanatın mətnini müzakirə 
edərək qəbul etdilər. 

Avropa Azərbaycanlıları 
Konqresinin V Qurultayı 

iştirakçılarının Azərbaycan Res-
publikasının Prezidenti İlham 
Əliyevə müraciəti qəbul olundu. 

Qurultayın yekununda 
AAK-ın rəhbər orqanlarına 
seçkilər keçirildi, İcraiyyə 
Komitəsinin yeni tərkibi təsdiq 
olundu. Samira Patzer-İsmailova 
Avropa Azərbaycanlıları Konq-
resinin fəxri prezidenti seçildi. 

Benilüks Azərbaycanlıları 
Konqresinin sədri Sahil Qası-
mov Avropa Azərbaycanlıları 
Konqresinin prezidenti, iş adamı 
Füzuli Məmmədov birinci vitse-
prezidenti seçildilər. 

Ukrayna Azərbaycanlıları 
Birləşmiş Konqresinin sədri 
Rövşən Tağıyev, Estoniya par-
lamentinin sabiq deputatı Eldar 
Əfəndiyev, Alman Azərbaycan 
Mədəniyyət Cəmiyyətinin 
sədri Yaşar Niftəliyev, Rusi-
yanın “OTDO” hüquq firma-
sının sədri Samir Məmmədov 
təşkilatın vitse-prezidentləri 
seçildilər. 

Diasporla İş üzrə Dövlət 
Komitəsinin sədri Nazim 
İbrahimov Azərbaycan xalqı-
nın ümummilli lideri Heydər 
Əliyevin müəyyən etdiyi siyasi 
xəttə uyğun olaraq Prezident 
 İlham Əliyevin diaspor qurucu-
luğu işinə xüsusi diqqət və qayğı 
göstərdiyini bildirdi. O, AAK-ın 
ən fəal diaspor təşkilatlarından 
biri olduğunu, qısa vaxt ərzində 
uğurlu yol qət etdiyini vurğu-
ladı. 

Nazim İbrahimov qeyd 
etdi ki, Diasporla İş üzrə 
Dövlət Komitəsi Avropa 
Azərbaycanlıları Konqresinə hər 
zaman olduğu kimi, bundan son-
ra da dəstək göstərəcək. Avro-
pada Azərbaycan həqiqətlərinin 
yerli ictimaiyyətə çatdırılması, 
kütləvi informasiya vasitələri 
ilə əlaqələrin inkişaf etdirilməsi, 
soydaşlarımızın yaşadıqları 
ölkələrin siyasi həyatında daha 
fəal iştirakının təmin olunması 
üçün AAK-ın yeni rəhbərliyi 
fəal işləməlidir. 

Şəhla AĞALAROVA, 
AZƏRTAC-ın xüsusi müxbiri

Amsterdam

Həştərxan Mehriban Əliyevanı təbrik edir
 � Həştərxan vilayətində çıxan “Volqa” ictimai-siyasi 

qəzetinin 28 fevral nömrəsində Rusiya Federasiyasının 
Fəxri Ümumtəhsil İşçisi, Heydər Əliyev adına 11 nömrəli 
şəhər orta ümumtəhsil məktəbinin direktoru Tatyana 
Tixomirovanın “Həştərxan Mehriban Əliyevanı təbrik edir” 
sərlövhəli məqaləsi dərc edilib. 

Məqalənin müəllifi oxuculara Azərbaycan Respublikasının 
Birinci vitse-prezidenti Mehriban Əliyevanın ictimai-siyasi, o 
cümlədən Heydər Əliyev Fondunun prezidenti kimi fəaliyyəti 
barədə geniş məlumat verir. T.Tixomirova vurğulayıb ki, 
 Mehriban xanım Əliyevanın rəhbərlik etdiyi, Qafqazda ən böyük 
ictimai təşkilat olan Heydər Əliyev Fondu öz xeyriyyəçilik və ya-
radıcı fəaliyyəti ilə bütün dünyada nüfuz qazanıb. Fondun dəstəyi 
ilə Həştərxanda bir neçə sosial layihə həyata keçirilib, o cümlədən 
Heydər Əliyev adına orta ümumtəhsil məktəbi təmir edilib və 
yenidən qurulub. 

T.Tixomirova məqalədə Mehriban Əliyevanı Azərbaycan 
Respublikasının Birinci vitse-prezidenti vəzifəsinə təyin edilməsi 
münasibətilə həştərxanlılar adından təbrik edir və gördüyü xeyir-
xah işlərə görə ona minnətdarlığını bildirir. Məqalənin müəllifi, 
həmçinin əmindir ki, yüksək vəzifə Mehriban Əliyevaya bütün 
dünyada harmoniyanın yaradılmasına və inkişafına yönələn missi-
yasını daha fəal yerinə yetirməyə kömək edəcək. 

AZƏRTAC

Naxçıvan Muxtar Respublikası Ali Məclisinin sədri Türkiyə 
Silahlı Qüvvələrinin Azərbaycandakı hərbi attaşesi ilə görüşüb

 � Fevralın   
28-də Naxçıvan Muxtar 
Respublikası Ali Məclisinin 
Sədri Vasif Talıbov Türkiyə 
Silahlı Qüvvələrinin 
Azərbaycandakı hərbi 
attaşesi general-mayor 
Zəfər Ocaqla görüşüb. 

Naxçıvan Muxtar Respub-
likası Ali Məclisinin mətbuat 
xidmətindən bildirilib ki, Ali 
Məclisin sədri yeni vəzifəsində 
qonağa uğurlar arzulayıb, 
Türkiyənin milli lideri Mus-
tafa Kamal Atatürkün və 
Azərbaycan xalqının ümum-
milli lideri Heydər Əliyevin 
əlaqələrimizin inkişafına 
verdikləri dəyəri diqqətə çatdı-
rıb. Azərbaycan və Türkiyə ara-
sındakı münasibətlərin müxtəlif 
istiqamətlərdə, o cümlədən hərbi 
sahədə uğurla davam etdirildiyi-
ni qeyd edən Ali Məclisin sədri 
Ermənistan-Azərbaycan, Dağlıq 
Qarabağ münaqişəsinin həllində 

Türkiyənin tutduğu ədalətli 
mövqedən, Türkiyə Silahlı 
Qüvvələrinin Naxçıvan Muxtar 
Respublikasında ordu qurucu-
luğu sahəsindəki rolundan və 
keçirilən birgə hərbi təlimlərdən 
danışıb, bunu dostluq və qar-
daşlıq əlaqələrinin nəticəsi kimi 
dəyərləndirib. 

Türkiyə Silahlı 
Qüvvələrinin Azərbaycandakı 
hərbi attaşesi general-mayor 
Zəfər Ocaq səmimi qəbula 
görə minnətdarlığını bildi-
rib, dost və qardaş ölkə olan 
Azərbaycanın Naxçıvan Muxtar 
Respublikasında olmaqdan 
məmnunluğunu ifadə edib. 

Naxçıvanda ordu quruculuğu 
sahəsində görülən işlərin qü-
rurverici olduğunu diqqətə çat-
dıran Zəfər Ocaq əməkdaşlığın 
genişləndirilməsində səylərini 
artıracağını qeyd edib. 

“Xalq qəzeti”

Azərbaycan Respublikasının Nazirlər Kabinetinin Qərarı

“Yaşıllıq salınması məqsədi ilə bələdiyyələrin, qeyri-
hökumət təşkilatlarının və əhalinin əkin materialları, ava-
danlıq, inventar və digər vasitələrlə əvəzsiz təmin olunması 
Qaydası”nın təsdiq edilməsi haqqında

“Yaşıllıqların mühafizəsi haqqında” Azərbaycan Respubli-
kasının 2014-cü il 2 may tarixli 957-IVQ nömrəli Qanununun 
tətbiqi barədə” Azərbaycan Respublikası Prezidentinin 2014-cü 
il 27 iyun tarixli 190 nömrəli Fərmanının 1.1.6-cı yarımbəndinin 
icrasını təmin etmək məqsədi ilə Azərbaycan Respublikasının 
Nazirlər Kabineti QƏRARA ALIR:

“Yaşıllıq salınması məqsədi ilə bələdiyyələrin, qeyri-
hökumət təşkilatlarının və əhalinin əkin materialları, avadanlıq, 
inventar və digər vasitələrlə əvəzsiz təmin olunması Qaydası” 
təsdiq edilsin (əlavə olunur).

Artur RASİ-ZADƏ 
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə 
www.cabmin.gov.az və www.xalqqazeti.com saytlarında 
tanış  ola bilərsiniz.

№ 71 Bakı şəhəri, 28 fevral 2017-ci il

1 mart 2017-ci il, çərşənbə6




